
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

དེབ་འདིའི་དབང་ཚད་བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ཡོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་མཚམས་སྦྱོར།

	དགུང་ལོ་དྲུག་ཅུ་རེ་དྲུག་སུ་སོན་པ་ལྕགས་རྟ་ལོ་ནས་གདན་ས་ཤུགས་ཆེན་འགྲོ་དོན་ལྷུན་གྲུབ་དང་། གྲུབ་ཆེན་ཡར་ལུང་པདྨ་བཀོད་། གཅང་ཆེན་དཔལ་འབར་གླིང་བཅས་སུ་བཞུགས་གདན་འཇགས། རྗེ་ཉིད་ཀྱི་ཞལ་ནས། ངའི་སྒྲུབ་སྡེ་འདིའི་མཁོས་ཀ་ལ་བལྟས་ན་ཕྱུག་པོའི་ལྷས་མལ་ཙམ་ལས་མེད་ཀྱང་རྙིང་བསྟན་གྱི་རྩ་བ་གནས་པས་རྡོ་རྗེའི་མཁའ་འགྲོ་མ་རྣམས་སྤྲིན་བཞིན་དུ་འདུ་བར་འདུག་ཅེས་གསུངས། ཕྱོགས་མཐའ་ནས་འདུས་པའི་སློབ་མའི་ཚོགས་ལ་ཆོས་འཁོར་བར་མེད་དུ་བསྐོར། ­༼གསེར་སྟོད་དུ་གདན་ས་ཡར་ལུང་པདྨ་བཀོད་འདི་གདན་ས་དར་རྒྱས་ཆེ་ཤོས་ཡིན་ཡང་དུས་རབས་༡༩སྨད་དུ་ཉག་རོང་གི་དམག་དཔུང་གིས་གཏོར་བཤིག་བཏང་བར་བརྟེན་རྡོ་གྲུབ་སྐུ་ཕྲེང་གཉིས་པ་འཇིགས་མེད་ཕུན་ཚོགས་འབྱུང་གནས་༼༡༨༢༤ནས་༡༨༦༣༽ཀྱི་དུས་སུ་རྡོ་ཁོགས་སུ་སྤོས། དེང་དུས་མགོ་ལོག་ཁུལ་པདྨ་རྫོང་གི་ས་ཁོངས་གཏོགས་རྡོ་སྟོད་དུ་ཡོད་པའི་རྡོ་གྲུབ་ཆེན་དགོན་པ་འདི་རྡོ་གྲུབ་སྐུ་ཕྲེང་གསུམ་པ་བསྟན་པའི་ཉི་མའི་­༼༡༨༦༥ནས་༡༩༢༦༽དུས་སུ་དར་རྒྱས་བྱུང་བ་ཞིག་ཡིན།༽
	དགུང་ལོ་དོན་བདུན་བཞེས་པ་རབ་བྱུང་བཅུ་བཞི་པའི་ལྕགས་འབྲུག་ལོར་སློབ་ཚོགས་རྣམས་ལ་ཡུན་རིང་མི་བཞུགས་པའི་ཞལ་སློབ་གནང་། དེའི་ཕྱི་ལོར་ཆོ་འཕྲུལ་ཟླ་བའི་ཚེས་བཅུ་གསུམ་གྱི་ནམ་ཕྱེད་ལ་སྐུ་ལོངས་སྐུའི་ཆས་སུ་བཞུགས་ཏེ་སྐུ་གཤེགས། སྐབས་དེར་གྲུབ་པའི་གོ་འཕངས་མཐོན་པོར་གཤེགས་པའི་ལམ་རྟགས་ཀུན་གྱི་མཐུན་སྣང་དུ་གྱུར་པ་ནི་དགུན་དུས་ཀྱི་གྲང་ངར་ཞི་ནས་དབྱར་གྱི་ནམ་ཟླ་ལྟར་གྱུར། སྐུ་གདུང་བཞུ་བའི་ཚེ་དུད་སྤྲིན་ལ་མཁའ་འགྲོ་མ་རྣམས་མཁའ་ལྡིང་གི་ཟོལ་གྱིས་གཡས་སྐོར་དུ་རྒྱུ་བ། གདུང་ཆེན་ལྔ་དང་རིང་བསྲེལ་ཕྲ་མོའི་ཚོགས་བསམ་གྱིས་མི་ཁྱབ་པ་འཕེལ་བ་སོགས་ཆེས་ངོ་མཚར་བའི་གྲུབ་རྟགས་བསྟན།
ཁོང་གི་ཞལ་སློབ་སྐད་གྲགས་ཆེ་གྲས་ནི་རྫོགས་ཆེན་རིན་པོ་ཆེ་སྐུ་ཕྲེང་བཞི་བ་མི་འགྱུར་ནམ་མཁའི་རྡོ་རྗེ། མདོ་མཁྱེན་བརྩེ་ཡེ་ཤེས་རྡོ་རྗེ། རྒྱལ་སྲས་གཞན་ཕན་མཐའ་ཡས། ཆོས་དབྱིངས་སྟོབས་ལྡན་རྡོ་རྗེ། གྲུབ་དབང་དམ་ཚིག་རྡོ་རྗེ། རྡོ་བླ་འཇིགས་མེད་སྐལ་བཟང་སོགས་ཡིན། རྫ་དཔལ་སྤྲུལ་རིན་པོ་ཆེ་༼༡༨༠༨ནས་༡༨༨༧༽ཡང་སྐུ་ན་ཤིན་ཏུ་ཕྲ་བའི་སྐབས་སུ་བྱིན་བརླབས་མཛད་མྱོང་།
	ཁོང་གི་མཚན་གྱི་རྣམ་གྲངས་ལ། འཇིགས་མེད་ཕྲིན་ལས་འོད་ཟེར། ཀུན་བཟང་གཞན་ཕན། བསོད་ནམས་ཆོས་ལྡན། རྫོགས་ཆེན་པ་རྡོ་བླ་སོགས་སུ་འབོད།
 

ཐོག་མར་དགེ་བ་ཀླད།
 
 
མཚན་བྱང་།
 
 
 
ལུགས་ཀྱི་བསླབ་བྱ་མེ་ཏོག་ཕྲེང་མཛེས།
 
 

བར་དུ་དགེ་བ་གཞུང་།
 
 
ཀྱེ་ཧོ་གསོན་དང་སྐལ་ལྡན་སྐྱེ་བོའི་ཚོགས།།
དཀོན་མཆོག་སྐྱབས་སུ་བསྟེན་ན་ཅི་བསམ་འགྲུབ།།
བླ་མ་སྤྱི་བོར་བསྒོམས་ན་བྱིན་རླབས་འཇུག །
ཆོས་སྐྱོང་སྲུང་མ་མཆོད་ན་བར་ཆད་སེལ། །
ཡུལ་ལྷ་གཞི་བདག་བརྔན་ན་མཐུན་རྐྱེན་སྒྲུབ།།
མགོ་བའི་ལྷ་ལྔ་གསོལ་ན་སྡོང་གྲོགས་བྱེད།།
ནོར་ལྷ་གཡང་ལྷ་མཆོད་ན་ཕྱྭ་གཡང་འཁོར། །
རྗེ་བློན་སྙིང་ནས་བསྟེན་ན་ཁ་འཛིན་ཆེ། །
ཕ་མ་སྤྱི་བོར་བཀུར་ན་ཀུན་ཀྱིས་སྨོན། །
མི་མང་གཉེན་དུ་འདུས་ན་རང་དཔུང་བརྗིད། །
སྟོབས་ཆེན་མི་དང་འགྲོགས་ན་དོན་དེ་འགྲུབ། །
ཕྱུག་པོ་གཉེན་དུ་འབྲེལ་ན་ལོངས་སྤྱོད་འཐོབ། །
བློ་ཕུགས་རྒན་ལ་དྲིས་ན་བློ་མི་བསླུ། །
དོན་མཐུན་ཀུན་ལ་དྲིས་ན་གྱོད་མི་འབྱུང་།།
ལས་ལ་རྟོག་དཔྱོད་ཤེས་ན་བླང་དོར་མཁས།།
སེམས་ལ་ཕྲག་དོག་མེད་ན་རང་སེམས་བདེ།།
བཟང་ངན་སེམས་ལ་བཟུང་ན་རྗེས་སོར་དགོས།།
ནོར་ལ་འཚོ་སྐྱོང་བྱས་ན་ཕྱུག་པོ་ཡོང་།།
ཟས་ནོར་ལོངས་སྤྱོད་འཛོམས་ན་ཀུན་ཀྱིས་བརྩི།།
གཡོ་སྒྱུ་ཁྲམ་གསུམ་མེད་ན་ཀུན་དང་མཐུན།།
ཚིག་ཉུང་ཁོག་ཡངས་ཅན་ལ་ཁ་མཆུ་ཉུང་།།
བཟའ་ཚང་བརྩི་སྒོ་ཆེ་ན་སྐྱིད་གྲོགས་ཡིན།།
རྒྱལ་པོ་ཆོག་ཤེས་མེད་ན་རྒྱལ་ཁམས་འཁྲུགས།།
རྒྱལ་ཁ་བློན་གྱིས་བསྒྱུར་ན་ཡུལ་སྡེ་དཀྲུག །
བློན་པོ་ཞལ་ལྕེ་འཁྱོག་ན་སྡེ་འབངས་འཇིག།
བཙུན་པས་ཁེ་ཚོང་བྱས་ན་འདུལ་ཁྲིམས་ཉམས།།
རྗེ་བློན་ཁ་བཙན་ཆེ་ན་བྲན་གཡོག་དཀོན།།
སྐྱེས་པ་འགྲོ་རྒྱུག་མང་གྱོད་དང་ཐུག །
ཆུང་མ་ཁ་ལྕེ་རྒོད་ན་ཐ་མ་ཕུང་།།
བུ་མོ་མགོ་བོ་ཡང་ན་མྱི་ཁ་འཁོར།།
བན་ཆུང་ཁྱིམ་ལ་དགའ་ན་སད་ཁྱེར་འདྲ།།
བུ་མོ་གོ་ཁར་རྒས་ན་མ་ལ་སྡང་།།
རྒད་པོས་ཁྱིམ་ས་བཟུང་ན་ཆུང་མས་འབོར།།
སྡར་མས་དཔའ་སྐད་བཤད་ན་རོགས་ཀྱིས་འཕྱ།།
ཁས་དམན་རྒྱུ་ནོར་ཆེ་ན་དགྲ་ལ་འཆོར།།
རབས་ཆད་ལོངས་སྤྱོད་ཆེ་ན་དཔོན་ལ་འཐོབ།།
རྩལ་ཆུང་རྟ་ལ་བརྒྱུགས་ན་མགོ་ཆག་ཉོ།།
མཁས་པ་ང་རྒྱལ་ཆེ་ན་བདུད་ཀྱིས་བསླུ།།
ཕྱུག་པོ་སེར་སྣ་ཆེ་ན་རང་མཆུ་བཅིང་།།
མེད་པོ་ཟ་འཐུང་ཆེ་ན་ཟ་ཡུན་ཐུང་།།
བསོད་ཆུང་ཅུང་ཟད་འབྱོར་ན་ཁ་ཕོ་ཆེ།།
ངན་པ་ཟས་ཀྱིས་འགྲངས་ན་ཆེ་སྐད་འདོན།།
མ་རབས་ཆེ་སར་བཞག་ན་ཀུན་ལ་སྡང་།།
སྤྲང་བོ་བརྩི་སྒོ་ཆེ་ན་གྲལ་མགོ་སྙེག།
ཕ་མ་རང་དུ་མ་སྐྱུར་མྱི་ཁ་འཕོག།
བྲན་གཡོག་ཆེ་སར་བཞག་ན་རྗེ་ལ་སྡང་།།
འཇིགས་སར་གནས་གཞི་མ་འཛིན་འཇིགས་སྐྲག་འོང་།།
བན་བོན་དགྲ་རུ་བཟུང་ན་བྱད་ཁ་ལྡང་།།
རྫས་ངན་ཕུགས་སུ་མ་བཅུག་གོད་ཁ་འོང་།།
གཉན་སར་ས་རྡོ་མ་སློག་ཀླུ་ཡིས་གནོད།།
ཡུལ་ལྷ་གཞི་བདག་མ་དཀྲུག་ཐོག་སེར་འབེབས།།
དྲན་ཚད་ཁ་རུ་མ་འདོན་མ་མཆུ་འོང་།།
དོན་མེད་འགྲོ་འདུག་མ་མང་གཡེང་བའི་རྒྱུ།།
ཕན་མེད་མགྲོན་རྣམས་མ་བསྡུ་ཟས་ནོར་གྱོང་།།
ངན་པར་གཏོང་ལེན་མ་ཆེ་ལོན་རྒྱུ་དཀའ།།
སེམས་ལ་རྣམ་རྟོག་མ་ཆེ་གདོན་གྱི་གཞི།།
ཕ་ཚན་དགྲ་རུ་མ་ལེན་དཔུང་དུ་ཁུག།
ཁྱིམ་མཚེས་མཛའ་མཐུན་མ་འདོར་གཡར་སྤྱིན་སོབས།།
མཐོ་ལ་ཕྲག་དོག་མ་ཆེ་དམའ་སར་ལྷུང་།།
དམའ་ལ་བརྙས་བཅོས་མ་བྱེད་རང་རྒུད་འབྱུང་།།
ཅི་གཏམ་བདེན་པར་མ་འཛིན་རྟོག་དཔྱོད་གྱིས།།
མཐུན་ཀྱང་སྙིང་གཏམ་མ་བཤད་འཁོན་དུས་ཡོད།།
འཁོན་ཀྱང་སྐྱོན་མཚང་མ་འབྲུ་ནམ་ཞིག་འདུམ།།
དཔེ་ངན་གཞན་ལ་མ་སྟོན་རང་ལ་མཁོ།།
ཟས་ལ་ཁ་ཕོ་མ་ཆེ་ལ་ཡོགས་འབྱུང་།།
སུ་ལ་མ་འདྲིས་གོང་ནས་མཐུན་མ་བྱེད།།
གང་ལ་མ་བརྟགས་བར་དུ་བློ་གཏད་སྤོངས།།
ཐག་ཆོད་བར་དུ་བཟང་ངན་གཏམ་མ་སྨྲ།།
ལྟས་ངན་གཞན་ལ་མ་སྟོན་རང་ལ་འཁོར།།
བཟང་པོ་སུན་དུ་མ་འཇུག་བཀུར་སྟིས་བསྙེན།།
ངན་པ་ཉེ་སར་མ་འཇུག་ཕྱོགས་སུ་བོར།།
ནོར་ལ་རྡུང་རྡེག་མ་བྱེད་ནོར་ལྷ་ཉམས།།
སྔར་བྱས་ལས་ལ་མ་འགྱོད་ཕྱིན་ཆད་སྡོམ།།
ཁ་ཟས་གྲོགས་ལ་མ་སྐུང་གཞན་ལ་བྱིན།།
རྒྱུ་ནོར་མྱི་ལ་མ་འཆོར་རང་གིས་ཟུང་།།
གོས་བཟང་ཁྱིམ་ནས་མ་ཟད་ཁྲོམ་ལ་གྱོན།།
སྐྱིད་ངོམ་མ་བྱེད་སྐྱིད་ལ་ངེས་པ་མེད།།
སྡུག་ན་སྡུག་ཡུས་མ་ཆེ་ངེས་གྲངས་མེད།།
མ་རབས་སྤྱོད་ངན་ཅན་ལ་འདྲིས་མ་ཆེ།།
མི་ཐུབ་པ་ལ་དཀའ་བའི་ལས་མ་བཅོལ།།
མི་ཤེས་པ་ལ་སྙིང་གི་གཏམ་མ་འདྲི།།
མི་ཉན་པ་ལ་ཁ་ཏའི་ཚིག་མ་བཤད།།
མི་བརྩི་བ་ལ་དགའ་བའི་འཛུམ་མ་སྟོན།།
མྱི་ཁ་ཕོག་པའི་མྱི་དང་གཉེན་མ་བསྟེན།།
ལས་ངན་སྡུག་པོ་ཆེ་ལ་ཡིད་མ་སྨོན།།
གཞན་གྱི་ཟས་ནོར་ཧ་ཅང་རྔམ་མ་ཆེ།།
སྤྲོ་ཐུང་གྱོད་འཁོན་ཅན་ལ་ཁྱིམ་མ་འཚོལ།།
གྱོད་དང་གཏམ་ངན་ཅན་གྱི་ཟོང་མ་ཉོ།།
དཀོན་མཆོག་གཏན་དུ་དོར་ནས་མནའ་མ་སྐྱེལ།།
ཁྱིམ་མི་ནག་པོའི་ཕྱོགས་ལ་བློ་མ་སྟོན།།
ཉེ་དུའི་དོན་དུ་སྡིག་པའི་ལས་མ་གསོག།
བློ་མང་དཀའ་སྡུག་ཆེ་བའི་རྗེས་མ་འདེད།།
རྐུས་གྱོད་ཁ་མཆུ་མང་པོའི་རྩར་མ་འདུག།
གྱོད་དང་བྱད་ཁའི་སྡིག་པའི་རྒྱུ་མ་ལེན།།
ཐག་ཆོད་མ་ཡོང་གོང་ནས་མནའ་མ་སྐྱེལ།།
སྐྱབས་དང་བློ་གཏད་བྱེད་པའི་མྱི་མ་བསླུ།།
འཕྲལ་གྱི་བདེ་བར་ཕུགས་ཀྱི་སྐྱིད་མ་བཙོང་།།
ཚེ་འདིའི་ཆེད་དུ་ཕྱི་མའི་ལམ་མ་འགོག།
གཞན་སྐྱོན་མཐོང་དུས་རང་གི་སྐྱོན་ལ་རྟོགས།།
ཕན་འདོགས་གཞུང་བཟང་ཕྱི་ཐག་ཅན་དང་འགྲོགས།།
དྲིན་ཆེན་གང་ཡིན་དེ་ཡིས་ཅི་གསུངས་སྒྲུབས།།
བཟང་དགའ་མགྲོན་སྐྱིད་བཟང་མོ་ཆུང་མར་ལོངས།།
བྱ་བ་ཐམས་ཅད་ཡུལ་གྱི་དུས་དང་སྟུན།།
མྱི་རྒྱུས་མ་ལོན་བར་དུ་བློ་གཏད་སྤོངས།།
ཕན་སེམས་དྲང་པོའི་མི་ལ་བློ་གཏད་གྱིས།།
ཚིག་གོ་དོན་རྟོགས་མི་ལ་དྲང་གཏམ་ཤོད།།
ཁ་ཡག་ཁོག་ངན་ཅན་ལ་བདེན་གཏམ་སྤོངས།།
བརྩོག་གྲིབ་མྱི་ཁ་འགོ་བའི་ནད་ལ་འཛེམས།།
བྱ་བ་གང་བྱེད་གཟའ་སྐར་བཟང་པོར་སྟུན།།
ཁ་འཇམ་ཁོང་རྩུབ་ཅན་ལ་བློ་མ་འདྲི།།
བྲན་གཡོག་རྫུན་ཚིག་ཅན་གྱི་གཏམ་མ་ཉན།།
ཁྲེལ་ལྡན་སྙིང་གི་གྲོགས་ལ་འཁྲུག་མ་འཆོར།།
མི་ཐུབ་དགྲ་དང་ཆུ་ལ་ཕོད་མ་འཛུགས།།
ཕར་སོང་མེད་པའི་མྱི་ལ་རེ་མ་ཆེ།།
ཁྲོམ་ཆེན་ནང་དུ་གསང་བའི་ཚིག་མ་སྨྲ།།
མང་བོ་ཚོགས་པའི་གསེབ་ནས་གཏམ་མ་མང་།།
ཆེ་བཙན་འཚོགས་སར་འཆལ་བའི་གཏམ་མ་སྨྲ།།
ལྷ་འདྲེ་བཙན་སར་གཉིད་དང་མཚན་མ་འགྲོ།
ངོ་ནག་ཁོང་དུག་ཅན་གྱི་སར་མ་འདུག།
རང་བསྟོད་གཞན་སྨོད་མ་བྱེད་ཚུགས་ཐུབ་མཛོད།།
མཐོན་པོར་བརྩི་བཀུར་ཤེས་ན་མཐོ་སར་ཐོན།།
དམན་པ་བྱམས་བརྩེས་བསྐྱངས་ན་ཀུན་ཀྱིས་བཀུར།།
མཉམ་པོར་མཛའ་མཐུན་བྱས་ན་ཕན་ཐོགས་ཡོང་།།
འདི་གསུམ་མི་ཆོས་ཕལ་ཆེའི་རྩ་བ་ཡིན།།
འདི་ལྟར་བྱས་ན་མི་ཆོས་རྩ་བ་ཡིན།།
འདི་བཞིན་མཛད་ན་འདི་ཕྱི་གཉིས་ཀར་བདེ།།

